“Минем педагогик осталыгым” темасына эссе.
Матурлык эзлим...

Һәр кешедә бер матурлык яши,

Яңгыр көтеп яши бөре дә.

Ләйсән булып ява алу кирәк,

Кеше матурлыгын күререгә. 

Илсөяр Иксанова.
· Кара, нинди матур укытучы, матур киенгән  дә, матур сөйли дә, йөзеге 

дә матур!

       Әлеге соклану хисе 4 нче сыйныфка күрше авыл мәктәбенә баргач, татар теле һәм әдәбияты укытучысы Роза апа Гыйниятуллинаны күргәч туды. 

· Әнием, мин укытучы булам!- дип, шатлыгым белән  уртаклашам, 

мәктәптән кайткач.
· Бу тормышта һәр  кешенең үз кыйбласы булырга тиеш, балам, 

булырсың, тик ныклап уйла: син фәнеңне һәм балаларны ихлас яратырга, алга карап фикер йөртергә, оптимист булырга тиеш,- дип искәртте әнием, үзенең ерак елларда калган, чынга ашмаган хыялын канатландырып. 
       Тормыш, тормыш... Юлны хәтерләтә, тукталышлар бар бит анда да.

 1993 нче ел. Алда сукмак билгеле: Казан дәүләт педагогик институты. Студент чоры- чәчәк аткан вакыт, күпме өмет, күпме хыяллар. Уңышлы тәмамлаулар. Кулда диплом һәм юллама. 
1997 нче ел. Укытучылык хезмәте, яшьлек оптимизмы, киләчәккә тирән 
ышаныч, самими кичерешләр... Ниһаять, яраткан һөнәрем буенча, Казанның Киров районы, 152 нче мәктәп- гимназиясенә юл. Мәктәп директоры-  Нәфис Әсгать улы Галләмовның аталарча каршы алуы, белем иленә кыю адымнар белән кертеп җибәрүе. Күңел түренә күпме  тирән эзләр салынган...
Мин үз һөнәремне яратырга өйрәткән укытучы-остазларыма ихлас 
рәхмәтлемен!
Мин,  һичшиксез,  сәләтле педагог, киң күңелле кеше һәм зирәк акыллы остаз булырга омтылам. Үз  фәнемне яхшы белү, методик осталык  һәм эрудицияле булу- мине заманча фән дәрәҗәсеннән калышмаска мәҗбүр итә.Укытучының укучыга карата мөнәсәбәтендә иң мөһиме – укыта торган фәнеңнең кызыклы булуын аңлату, алар белән бертигез аралашу, башкалар өчен үрнәк булу һәм һәрвакытта да үзеңне камилләштерү. Дәресләрем  һәрвакытта да төрлелек, үзенчәлек, материалга үзенчәлекле якын килү белән сугарылган. Материалны бик оста тәкъдим итеп, үз белемем  белән уртаклашып, укучыларны әдәбият дөньясына алып керә алам дип уйлыйм. 
Мин бит әле милләт сакчысы да.  Бу сүзне курыкмыйча, горурланып әйтәм. Татар теле һәм әдәбияты укытучысы укучыны аңлап укырга, язарга, дөрес һәм аңлаешлы сөйләмгә өйрәтергә, хезмәткә җаваплы караш, кешеләргә карата әхлаклылык, кешелеклелек, туган җиргә, табигатькәмәхәббәт, гомумән, бөтеняктанүсеш белән тәэмин ителгән, иҗади әхлакый  шәхес тәрбияләргә тиеш.Балаларны фән асылларына төшендерү җиңел түгел. Аларны укырга, белемгә омтылырга, китаплардан үзеңне кызыксындырган сорауларга җавап эзләргә өйрәтүе авыр хезмәт. Ә бу, үз чиратында, зур осталык. 
Сыйныф җитәкче буларак, барыннан да элек үземә, янәшәңдәге кешеләргә карата таләпчән, гадел, намуслы, саф күңелле булу – минем төп хезмәт принцибым. Иң әһәмиятлесе:  яңа заманда  шәкертеңне аңларга тырышу, кимчелекләрен гафу итү, яхшы якларын, сыйфатларын күреп, үстерүгә ярдәмләшү дип уйлыйм. Тормыш сулышын тоеп яшәүче, илдә дә барган вакыйгалар белән һәрчак хәбәрдар, укучыларымның якын киңәшчесе, ярдәмчесе булырга тырышам. Шулай ук бик тә сизгер күңелле психолог, педагог булырга да туры килә. 
Очар кошлар күккә омтылгандай,

Ашыгам мин көн дә мәктәпкә.

Аңлатам мин тормыш, яшәү фәнен,

Өйрәтәм мин бары әдәпкә. 

Минем өчен мәктәп- иң изге йорт,

Үз итәм мин һәрбер баламны.

Ачкыч табып, сабый күңеленә

Белем орлыклары саламын. 
Матурлыкны мин күңелгә рәхәтлек бирә торган күренешләрдән, эш-гамәлләрдән, тормыштан, кеше характерындагы  матур сыйфатлардан, эчке дөньябызның сафлыгыннан, чисталыгыннан эзлим. Матурлыкны күрү өчен,  күңел күзенә таянам. 
